
Shri Vishnu Stavaraja 2

శ్రీవిష్ణుస్తవరాజః    ౨

(భీష్మస్తవరాజః)
జనమేజయ ఉవాచ-
శరతల్పే శయానస్తు భరతానాం పితామహః ।
కథముత్సృష్టవాన్  దేహం కం చయోగమధారయత్ ॥ ౧॥
వైశమ్పాయన  ఉవాచ-
శ‍ృణుష్వావహితో రాజన్ శుచిర్భూత్వా సమాహితః ।
భీష్మస్య కురుశార్దూల  దేహోత్సర్గం  మహాత్మనః ॥ ౨॥
ప్రవృత్తమాత్రే   త్వయన ఉత్తరే వై దివాకరే ।
శుక్లపక్షస్య  చాష్టమ్యాం  మాఘమాసస్య పార్థివ  ॥ ౩॥
ప్రాజాపత్యే  చ నక్షత్రే మధ్యం ప్రాప్తే   దివాకరే ।
సమావేశయదాత్మానమాత్మన్యేవ సమాహితః ॥ ౪॥
వికీర్ణాంశురివాదిత్యో  భీష్మః శితశరైశ్చితః  ।
శిశ్యే పరమయా లక్ష్మ్యా వృతో బ్రాహ్మణసత్తమైః   ॥ ౫॥
వ్యాసేన వేదవిదుషా నారదేన సురర్షిణా  ।
దేవరాతేన వాత్సేన తథా శ్యేనసుమన్తునా ॥ ౬॥
తథా జైమినినా  చైవ  పైలవేన  మహాత్మనా ।
శాణ్డిల్యదేవలాభ్యాం  చ మైత్రేయేణ   చ ధీమతా ॥ ౭॥
అసితేన వసిష్ఠేన  కౌశికేన మహాత్మనా ।
హరీతరోమశాభ్యాం చ తథాత్రేయేణ  ధీమతా ॥ ౮॥
బృహస్పతిశ్చ శుక్రశ్చ  చ్యవనశ్చ మహామునిః ।
సనత్కుమారకపిలౌ వాల్మీకిస్తుమ్బురుః కురుః ॥ ౯॥
మౌద్గల్యో  భార్గవో  రామస్తృణబిన్దుమహామునిః  ।
పిప్పలాదశ్చ వాయుశ్చ సంవర్తః పులహః కచః ॥ ౧౦॥

కాశ్యపశ్చ పులస్త్యశ్చ క్రతుర్దక్షః   పరాశరః ।
మరీచిరఙ్గిరాః  కణ్వో గౌతమో గాలవో మునిః ॥ ౧౧॥
ధౌమ్యో విభాణ్డో మాణ్డవ్యో  ధౌమ్రకృష్ణానుభౌతికః   ।
ఉలూకః పరమో విప్రో మార్కణ్డేయో  మహామునిః ॥ ౧౨॥
భాస్కరః పూరణః కృష్ణః  సూతః పరమధార్మికః ।
శైబ్యేన  యాజ్ఞవల్క్యేన  శఙ్ఖేన  లిఖితేన చ ॥ ౧౩॥
ఏతైశ్చాన్యైర్మునిగణైర్మహాభాగైర్మహాత్మభిః     ।
శ్రద్ధాదమపురస్కారైర్వృతశ్చన్ద్ర     ఇవ గ్రహైః   ॥ ౧౪॥
భీష్మస్తు పురుషవ్యాఘ్రః  కర్మణా మనసా గిరా ।
శరతల్పగతః కృష్ణం  ప్రదధ్యౌ  ప్రాఞ్జలిః   శుచిః ॥ ౧౫॥
స్వరేణ హృష్టపుష్టేన   తుష్టావ  మధుసూదనమ్ ।
యోగేశ్వరం పద్మనాభం విష్ణుం  జిష్ణుం  జగత్పతిమ్ ॥ ౧౬॥
కృతాఞ్జలిః  శుచిర్భూత్వా వాగ్విదాం ప్రవరః  ప్రభుః  ।
భీష్మః పరమధర్మాత్మా వాసుదేవమధాస్తువత్ ॥ ౧౭॥
భీష్మ ఉవాచ-
ఆరిరాధయిషుః కృష్ణం  వాచం జిగదిషామియామ్ ।
తయా వ్యాససమాసిన్యా ప్రీయతాం  పురుషోత్తమః ॥ ౧౮॥
శుచిం శున్పిదం హంసం తత్పదం పరమేష్ఠినమ్  ।
యుక్త్వా సర్వాత్మనాత్మానం తం ప్రపద్యే  ప్రజాపతిమ్  ॥ ౧౯॥
అనాద్యన్తం పరం బ్రహ్మ  న దేవా నర్షయో  విదుః ।
ఏకోఽయం వేద భగవాన్ ధాతా నారాయణో హరిః ॥ ౨౦॥
నారాయణాదృషిగణాస్తథా సిద్ధమహోరగాః  ।
దేవా దేవర్షయశ్చైవ   యం విదుః పరమవ్యయమ్ ॥ ౨౧॥
దేవదానవగన్ధర్వా  యక్షరాక్షసపన్నగాః ।
యం న జానన్తి కో హ్యేష కుతో వా భగవానితి ॥ ౨౨॥
యస్మిన్ విశ్వాని భూతాని తిష్ఠిన్తి   చ విశన్తి చ ।
గుణీభూతాని భూతేశే సూత్రే మణిగణా ఇవ ॥ ౨౩॥
యస్మిన్నిత్యే తతే తన్తౌ దృఢే స్రగివ  తిష్ఠతి  ।

సదసద్గ్రథితం  విశ్వం విశ్వగే విశ్వకర్మణి ॥ ౨౪॥
హరిం సహస్రశిరసం  సహస్రచరణేక్షణమ్  ।
సహస్త్రబాహుముకుటం  సహస్రవదనోజ్జ్వలమ్   ॥ ౨౫॥
ప్రాహుర్నారాయణం  దేవం యం విశ్వస్య పరాయణమ్ ।
అణీయసామణీయాంసం స్థవిష్టం   చ స్థవీయసామ్  ॥ ౨౬॥
గరీయసాం గరిష్ఠం  చ శ్రేష్ఠం   చ శ్రేయసామపి  ।
య వాకేష్వనువాకేషు నిషత్సూపనిషత్సు చ ॥ ౨౭॥
గృణన్తి సర్వకర్మాణం సత్వం సత్యేషు సామసు ।
చతుర్భిశ్చతురాత్మానం సత్వస్థం  సాత్త్వతాం పతిమ్ ॥ ౨౮॥
యం దివ్యైర్దేవమర్చన్తి   గుహ్యైః  పరమనామభిః ।
యస్మిన్నిత్యం తపస్తప్తం  యదఙ్గేష్వనుతిష్ఠతి   ॥ ౨౯॥
సర్వాత్మా సర్వవిత్ సర్వః సర్వగః సర్వభావనః ।
యం దేవం దేవకీ దేవీ వసుదేవాదజీజనత్ ॥ ౩౦॥
భౌమస్య బ్రహ్మణో  గుప్త్యై  దీప్తమగ్నిమివారణిః ।
యమనన్యో వ్యపేతాసిరాత్మానం వీతకల్మషమ్ ॥ ౩౧॥
ఇష్ట్వానన్త్యాయ  గోవిన్దం  పశ్యత్యాత్మానమాత్మని ।
అతివాయ్విన్ద్రకర్మాణమతిసూర్యాగ్నితేజసమ్  ॥ ౩౨॥
అతిబుధ్దీన్ద్రియాత్మానం   తం ప్రపద్యే  ప్రజాపతిమ్  ।
పురాణే పురుషం ప్రోక్తం   బ్రహ్మ  ప్రోక్తం   యుగాదిషు ॥ ౩౩॥
క్షయే సఙ్కర్షణం  ప్రోక్తం   తముపాస్యముపాస్మహే ।
యమేకం బహుధాత్మానం ప్రాతర్భూతమధోక్షజమ్  ॥ ౩౪॥
నాన్యభక్తాః క్రియావన్తో  యజన్తే సర్వకామదమ్ ।
యం ప్రాహుర్జగతః   కోశం యస్మిన్ సంవిహితాః ప్రజాః  ॥ ౩౫॥
యస్మిన్ లోకాః స్ఫురన్తీమే జలే శకునయోయథా ।
ఋతమేకాక్షరం బ్రహ్మ  యత్తత్సదసతః పరమ్ ॥ ౩౬॥
అనాదిమధ్యపర్యన్తం న దేవా నర్షయో  విదుః ।
యం సురాసురగన్ధర్వససిద్ధర్షిమహోరగాః    ॥ ౩౭॥

ప్రయతా  నిత్యమర్చన్తి పరమం దుఃఖభేషజమ్ ।
అనాదినిధనం దేవమాత్మయోనిం సనాతనమ్ ॥ ౩౮॥
అప్రతర్క్యమవిజ్ఞేయం   హరిం నారాయణం ప్రభుమ్  ।
యం వై విశ్వస్య కర్తారం జగతస్తస్థుషాం  పతిమ్ ॥ ౩౯॥
వదన్తి జగతోఽధ్యక్షమక్షరం పరమం పదమ్ ।

హిరణ్యవర్ణం  యం గర్భమదితేర్దైత్యనాశనమ్  ।
ఏకం ద్వాదశధా జజ్ఞే తస్మై  సూర్యాత్మనే నమః ॥ ౪౦॥

శుక్లే దేవాన్ పితౄన్ కృష్ణే తర్పయత్యమృతేన యః ।
యశ్చ రాజా ద్విజాతీనాం తస్మై  సోమాత్మనే నమః ॥ ౪౧॥
మహతస్తమసః పారే పురుషం హ్యతితేజసమ్ ।
యం జ్ఞాత్వా  మృత్యుమత్యేతి తస్మై  జ్ఞేయాత్మనే  నమః ॥ ౪౨॥
యం బృహన్తం బృహత్యుక్థ్యే  యమగ్నౌ యం మహాధ్వరే ।
యం విప్రసఙ్ఘా  గాయన్తి తస్మై  వేదాత్మనే నమః ॥ ౪౩॥
ఋగ్యజుస్సామధామానం దశార్ధం  హవిరాత్మకమ్ ।
యం సప్తతన్తుం తన్వన్తి తస్మై  యజ్ఞాత్మనే  నమః ॥ ౪౪॥
చతుర్భిశ్చ చతుర్భిశ్చ ద్వాభ్యాం పఞ్చభిరేవ చ ।
హూయతే చ పునర్ద్వాభ్యాం  తస్మై  హోమాత్మనే నమః ॥ ౪౫॥
యః సుపర్ణో యజుర్నామ చ్ఛన్దోగాత్రస్త్రివృచ్ఛిరాః    ।
రథన్తరబృహత్పక్షస్తస్మై  స్తోత్రాత్మనే  నమః ॥ ౪౬॥
యః సహస్రసవే  సత్రే జజ్ఞే విశ్వసృజామృషిః ।
హిరణ్యవర్ణః  శకునిః తస్మై  తార్క్ష్యాత్మనే  నమః ॥ ౪౭॥
పదాఙ్గం  సన్ధిపర్వాణం  స్వరవ్యఞ్జనభూషణమ్  ।
యమాహుశ్చాక్షరం నిత్యం తస్మై  వీర్యాత్మనే నమః ॥ ౪౮॥
యజ్ఞాఙ్గో  యో వరాహో వై భూత్వా గాముజ్జహార  హా ।
లోకత్రయహితార్థాయ   తస్మై  వీర్యాత్మనే నమః ॥ ౪౯॥
యః శేతేయోగమాస్థాయ  పర్యఙ్కే నాగభూషితే ।
ఫణాసహస్రరచితే  తస్మై  నిద్రాత్మనే  నమః ॥ ౫౦॥

యశ్చినోతి సతాం సేతుమృతేనామృతయోనినా ।
ధర్మార్థం  వ్యవహారార్థం  తస్మై  సత్యాత్మనే నమః ॥ ౫౧॥
యం పృథగ్ధర్మచరణాః  పృథగ్ధర్మఫలేషిణః  ।
పృథగ్ధర్మైః   సమర్చన్తి తస్మై  ధర్మాత్మనే నమః ॥ ౫౨॥
యతః సర్వే ప్రసూయన్తే  హ్యనఙ్గాత్మాఙ్గదేహినః   (?) ।
ఉన్మాదః సర్వభూతానాం తస్మై  కామాత్మనే నమః ॥ ౫౩॥
యం తం వ్యక్తస్థమవ్యక్తం    విచిన్వన్తి మహర్షయః  ।
క్షేత్రే క్షేత్రజ్ఞమాసీనం   తస్మై  క్షేత్రాత్మనే  నమః ॥ ౫౪॥
యం త్రిధాత్మానమాత్మస్థం   వృతం షోడశభిర్గుణైః   ।
ప్రాహుః  సప్తదశం సాఙ్ఖ్యాస్తస్మై    సాఙ్ఖ్యాత్మనే  నమః ॥ ౫౫॥
యం వినిద్రాజితశ్వాసాః  శాన్తా దాన్తా జితేన్ద్రియాః  ।
జ్యోతిః పశ్యన్తి యుఞ్జానాస్తస్మై   యోగాత్మనే నమః ॥ ౫౬॥
అపుణ్యపుణ్యః పరమే యం పునర్భవనిర్భయాః ।
శాన్తాః సంన్యాసైనో యాన్తి తస్మై  మోక్షాత్మనే నమః ॥ ౫౭॥
యోఽసౌయుగసహస్రాన్తే   ప్రదీప్తార్చిర్విభావసుః  ।
సఙ్క్షోభయాతి  భూతాని తస్మై  ఘోరాత్మనే నమః ॥ ౨౮॥
సమ్భక్ష్య సర్వభూతాని కృత్వా చైకార్ణవం   జగత్ ।
బాలః స్వపితి యశ్చైకస్తస్మై    మాయాత్మనే నమః ॥ ౫౯॥
అజస్య నాభ్యాం సమ్భూతం యస్మిన్ విశ్వం ప్రతిష్టితమ్   ।
పుష్కరం పుష్కరాక్షస్య తస్మై  పద్మాత్మనే నమః ॥ ౬౦॥
సహస్రశిరసే  చైవ  పురుషాయామితాత్మనే ।
చతుస్సముద్రపర్యఙ్కే యోగనిద్రాత్మనే  నమః ॥ ౬౧॥
యస్య కేశేషు జీమూతా నద్యః సర్వాఙ్గసన్ధిషు   ।
కుక్షౌ సముద్రాశ్చత్వారస్తస్మై   తోయాత్మనే నమః ॥ ౬౨॥
యస్మాత్ సర్వాః ప్రసూయన్తే  సర్గప్రలయవిక్రియాః    ।
యస్మింశ్చైవ  ప్రలీయన్తే  తస్మై  హేత్వాత్మనే నమః ॥ ౬౩॥
యోనిషణ్ణో భవేద్రాత్రౌ  దివా భవతి విష్ఠితః  ।

ఇష్టానిష్టత్య   చ ద్రష్టా  తస్మై  ద్రష్ట్రాత్మనే   నమః ॥ ౬౪॥
అకుణ్ఠం  సర్వకార్యేషు ధర్మకార్యార్థముద్యతమ్  ।
వైకుణ్ఠస్య   హి తద్రూపం  తస్మై  కార్యాత్మనే నమః ॥ ౬౫॥
విభజ్య పఞ్చధాత్మానం వాయుర్భూతశరీరగః ।
యశ్చేష్టయతి  భూతాని తస్మై  వాయ్వాత్మనే నమః ॥ ౬౬॥
బ్రహ్మ  వక్త్రం  భుజౌ క్షత్రం  కృత్స్నమూరూదరం విశః ।
పాదౌ యస్యాశ్రితాః  శూద్రాస్తస్మై    వర్ణాత్మనే  నమః ॥ ౬౭॥
యుగేష్వావర్తతే యోగైర్దినర్త్వయనహాయనైః     ।
సర్గప్రలయయోః   కర్తా తస్మై  కాలాత్మనే నమః ॥ ౬౮॥
యస్యాగ్నిరాస్యం ద్యౌర్మూర్ధా ఖం నాభిశ్చరణౌ క్షితిః ।
సూర్యశ్చక్షుర్దిశః  శ్రోత్రే  తస్మై  లోకాత్మనే నమః ॥ ౬౯॥
విషయే వర్తమానో యం తం వైశేషికనిర్గుణైః    ।
ప్రాహుర్విషయగోప్తారం  తస్మై  గోప్త్రాత్మనే  నమః ॥ ౭౦॥
అన్నపానేన్ధనమయో  రసప్రాణవివర్ధనః   ।
యోధారయతి భూతాని తస్మై  ప్రాణాత్మనే  నమః ॥ ౭౧॥
ప్రాణానాం  ధారణార్థాయ యోఽన్నం భుఙ్క్తే చతుర్విధమ్ ।
అన్తర్భూతః పచత్యగ్నిస్తస్మై  పాకాత్మనే నమః ॥ ౭౨॥
పిఙ్గేక్షణసటం  యస్య రూపం దంష్ట్రానఖాయుధమ్  ।
దానవేన్ద్రాన్తకరణం   తస్మై  దృప్తాత్మనే నమః ॥ ౭౩॥
రసాతలగతః శ్రీమాననన్తో  భగవాన్ విభుః ।
జగద్ధారయతే  కృత్స్నం తస్మై  వీర్యాత్మనే నమః ॥ ౭౪॥
యోమోహయతిభూతాని స్నేహపాశానుబన్ధనైః   ।
సర్గస్య  రక్షణార్థాయ  తస్మై  మోహాత్మనే నమః ॥ ౭౫॥
సుతలాతలమధ్యస్థో హత్వా తు మధుకైటభౌ  ।
ఉద్ధృతా  యేన వై వేదాస్తస్మై  మత్స్యాత్మనే నమః ॥ ౭౬॥
ససాగరనగాం బిభ్రత్  సప్తద్వీపాం వసున్ధరామ్  ।
యోధారయతి పృష్ఠేన  తస్మై  కూర్మాత్మనే నమః ॥ ౭౭॥

ఏకార్ణవే  హి మగ్నాం తాం వారాహం రూపమాస్థితః  ।
ఉద్దధార  మహీంయోఽసౌ తస్మై  క్రోడాత్మనే  నమః ॥ ౭౮॥
నారసింహవపుః కృత్వా యస్త్రైలోక్యభయఙ్కరమ  ।
హిరణ్యకశిపుం జఘ్నే తస్మై  సింహాత్మనే నమః ॥ ౭౯॥
వామనం రూపమాస్థాయ  బలిం సంయమ్య మాయయా ।
ఇమే క్రాన్తాస్త్రయో   లోకాస్తస్మై  క్రాన్తాత్మనే  నమః ॥ ౮౦॥
జమదగ్నిసుతో భూత్వా రామః పరశుధృత్ ప్రభుః  ।
సహస్రార్జునహన్తైవ    తస్మా ఉగ్రాత్మనే  నమః ॥ ౮౧॥
రామో దాశరథిర్భూత్వా పౌలస్త్యకులనన్దనమ్  ।
జఘాన రావణం సఙ్ఖ్యే  తస్మై  క్షత్త్రాత్మనే  నమః ॥ ౮౨॥
వసుదేవసుతః శ్రీమాన్  వాసుదేవో జగత్పతిః ।
జహార వసుధాభారం తస్మై  కృష్ణాత్మనే  నమః ॥ ౮౩॥
బుద్ధరూపం  సమాస్థాయ  సర్వధర్మపరాయణః ।
మోహయన్ సర్వభూతాని తస్మై  మోహాత్మనే నమః ॥ ౮౪॥
హనిష్యతి కలేరన్తే మ్లేచ్ఛాంస్తురగవాహనః  ।
ధర్మసంస్థాపనార్థాయ   తస్మై  కల్క్యాత్మనే నమః ॥ ౮౫॥
ఆత్మజ్ఞానమిదం  జ్ఞానం  జ్ఞాత్వా  పఞ్చస్వవస్థితః  ।
యం జ్ఞానేనాధిగచ్ఛన్తి  తస్మై  జ్ఞానాత్మనే  నమః ॥ ౮౬॥
అత్రమేయశరీరాయ  సర్వతో బుద్ధిచక్షుషే  ।
అపారపరమేయాయ తస్మై  దివ్యాత్మనే నమః ॥ ౮౭॥
జటినే దణ్డినే  నిత్యం లమ్బోదరశరీరిణే ।
కమణ్డలునిషఙ్గాయ   తస్మై  బ్రహ్మాత్మనే  నమః ॥ ౮౮॥
శూలినే త్రిదశేశాయ  త్ర్యమ్బకాయ  మహాత్మనే ।
భస్మదిగ్ధోర్ధ్వలిఙ్గాయ    తస్మై  రుద్రాత్మనే  నమః ॥ ౮౯॥
చన్ద్రార్ధకృతశీర్షాయ    వ్యాలయజ్ఞోపవీతినే  ।
పినాకశూలహస్తాయ తస్మా ఉగ్రాత్మనే  నమః ॥ ౯౦॥
పఞ్చభూతాత్మభూతాయభూతాదినిధనాయ చ ।

అక్రోధద్రోహమోహాయ   తస్మై  శాన్తాత్మనే నమః ॥ ౯౧॥
యస్మిన్ సర్వం యతః సర్వం యః సర్వం సర్వతశ్చ యః ।
యశ్చ సర్వమయో దేవస్తస్మై  సర్వాత్మనే నమః ॥ ౯౨॥
విశ్వకర్మన్నమస్తేఽస్తు విశ్వాత్మన్ విశ్వసమ్భవ ।
అపవర్గస్థ  భూతానాం పఞ్చానాం పురతః స్థిత  ॥ ౯౩॥
నమస్తే త్రిషు  లోకేషు నమస్తే పరతస్త్రిషు  ।
నమస్తే దిక్షు సర్వాసు త్వం హి సర్వమయో నిధిః ॥ ౯౪॥
నమస్తే భగవన్ విష్ణో లోకానాం ప్రభవాప్యయమ్  ।
త్వం హి కర్తా హృషీకేశ సంహర్తా చాపరాజితః ॥ ౯౫॥
తేన పశ్యామి భగవన్ దివ్యేషు త్రిషు  వర్త్మసు ।
తచ్చ పశ్యామి తత్త్వేన యత్తే రూపం సనాతనమ్ ॥ ౯౬॥
దివం తే శిరసా వ్యాప్తం పద్భ్యాం దేవీ వసున్ధరా  ।
విక్రమేణ  త్రయో  లోకాః పురుషోఽసి సనాతనః ॥ ౯౭॥
దిశో భుజా రవిశ్చక్షుర్వీర్యం శుక్రః  ప్రజాపతిః  ।
సప్తమార్గా నిరుద్ధాస్తే   వాయోరమితతేజసః ॥ ౯౮॥
అతసీపుష్పసఙ్కాశం పీతకౌశేయవాససమ్ ।
నమస్యన్తి చ గోవిన్దం  న తేషాం విద్యతే భయమ్ ॥ ౯౯॥
నమో నరకసన్త్రాసరక్షామణ్డలకారిణే   ।
సంసారనిమ్నగావర్తతరికాష్ఠాయ  విష్ణవే  ॥ ౧౦౦॥
నమో బ్రహ్మణ్యదేవాయ  గోబ్రాహ్మణహితాయ  చ ।
జగద్ధితాయ  కృష్ణాయ  గోవిన్దాయ  నమో నమః ॥ ౧౦౧॥
ప్రాణకాన్తారపాథేయం  సంసారచ్ఛేదభేషజమ్ ।
దుఃఖశోకపరిత్రాణం  హరిరిత్యక్షరద్వయమ్ ॥ ౧౦౨॥
యథా విష్ణుమయం  సత్యం యథా విష్ణుమయం  జగత్ ।
యథా విష్ణుమయం  సర్వం పాపం మే నశ్యతాం తథా ॥ ౧౦౩॥
త్వాం ప్రపన్నాయ  భక్తాయ గతిమిష్టాం  జిగీషవే ।
యచ్ఛ్రేయః పుణ్డరీకాక్షం  తం ధ్యాయస్వ సురేశ్వరమ్ ॥ ౧౦౪॥

శ్రీవిష్ణుస్తవరాజః    ౨

ఇతి విద్యాతపోయోనిరయోనిర్విష్ణురీడితః  ।
వాగ్యజ్ఞేనార్చితో  దేవః ప్రీయతాం  మే జనార్దనః  ॥ ౧౦౫॥
నారాయణం పరం బ్రహ్మ  నారాయణపరం తపః ।
నారాయణపరం చేదం సర్వం నారాయణాత్మకమ్ ॥ ౧౦౬॥
వైశమ్పాయన  ఉవాచ-
ఏతావదుక్త్వా వచనం భీష్మస్త్వాహతమానసః ।
నమ ఇత్యేవ కృష్ణాయ  ప్రణామమకరోత్తదా  ॥ ౧౦౭॥
అధిగమ్య తుయోగేన భక్తిం భీష్మస్య మాధవః ।
త్రైలోక్యదర్శనం  జ్ఞానం  దివ్యం దత్త్వా యయౌహరిః ॥ ౧౦౮॥
తస్మిన్నుపరతే శబ్దే తతస్తే బ్రహ్మవాదినః  ।
భీష్మం వాగ్భిర్బాష్పకణ్ఠాస్తమానర్చుర్మహామతిమ్   ॥ ౧౦౯॥
తే స్తువన్తశ్చ  విప్రాగ్ర్యాః   కేశవం పురుషోత్తమమ్ ।
భీష్మం చ శనకైః  సర్వే ప్రశశంసుః  పునః పునః ॥ ౧౧౦॥
యంయోగినః ప్రాణవిమోక్షకాలే

యత్నేన చిత్తే వినివేశయన్తి ।
సాక్షాత్పురస్తాద్ధరిమీక్షమాణః

ప్రాణాన్  జహాఁ ప్రాప్తకాలో   హి భీష్మః ॥ ౧౧౧॥
శుక్లపక్షే  దివా భూమౌ గఙ్గాయాం  చోత్తరాయణే ।
ధన్యాస్తాత మరిష్యన్తి హృదయస్థే జనార్దనే  ॥ ౧౧౨॥
విదిత్వా భక్తియోగం తు భీష్మస్య పురుషోత్తమః ।
సహసోత్థాయ  సన్తుష్టో యానమేవాన్యపద్యత ॥ ౧౧౩॥
కేశవః సాత్యకిశ్చైవ  రథేనైకేన  జగ్మతుః ।
అపరేణ మహాత్మానౌయుధిష్ఠిరధనఞ్జయౌ   ॥ ౧౧౪॥
భీమసేనో యమౌ చోభౌ రథమేకం సమాస్థితాః  ।
కృపోయుయుత్సుః సూతశ్చ సఞ్జయశ్చాపరం  రథమ్ ॥ ౧౧౫॥
తై రథైర్నగరాకారైః   ప్రయాతాః  పురుషర్షభాః  ।
నేమిఘోషేణ మహతా కమ్పయన్తో వసున్ధరామ్  ॥ ౧౧౬॥
తతో గిరః పురుషవరైః  స్తవాన్వితా

ద్విజేరితాః పథి సుమనాః సుశుశ్రువే  ।
కృతాఞ్జాలేం  ప్రణతమథాపరం  జనం

స కేశిహా ముదితమనాభ్యనన్దత్  ॥ ౧౧౭॥
అనాదినిధనం విష్ణుం  సర్వలోకమహేశ్వరమ్ ।
ధర్మాధ్యక్షం స్తువన్నిత్యం సర్వపాపైః  ప్రముచ్యతే  ॥ ౧౧౮॥
ఇమం స్తవం యః పఠతి శార్ఙ్గధన్వనః

శ‍ృణోతి వా భక్తిసమన్వితో జనః ।
స చక్రధృత  ప్రతిహతదగ్ధకల్మషో 

జనార్దనం  ప్రవిశతి  దేహసఙ్క్షయే  ॥ ౧౧౯॥
అశనిశితసుధారం యస్య చక్రం  సుచారు

మణికనకవిచిత్రే కుణ్డలే  యస్య కర్ణే ।
భ్రమరశతసహస్రైః   సేవితా యస్య మాలా

అసురకులనిహన్తా ప్రీయతాం  వాసుదేవః ॥ ౧౨౦॥
స్తవరాజః సమాప్తోఽయం విష్ణోరద్భుతకర్మణః  ।
గాఙ్గేయేన  పురా గీతో మహాపాతకనాశనః ॥ ౧౨౧॥
శ్రీభగవానువాచ  -

యః పఠేత ఇదం స్తోత్రం  మమ జన్మానుకీర్తనమ్ ।
దేవలోకమతిక్రమ్య  తస్య లోకో యథా మమ ॥ ౧౨౨॥
ఇతి శ్రీమహాభారతాన్తర్గతః   శ్రీవిష్ణుస్తవరాజః    అథవా
భీష్మస్తవరాజః సమ్పూర్ణః  ।

